
ДЗЯРЖАЎНЫ ДЗЕЯЧ, ПАТРЫЁТ, КАМПАЗІТАР 
Да 250-годдзя Міхала Клеафаса Агінскага
(Бібліяграфічны спіс)

Шматпланавая – палітычная, мастацкая, культурна-асветніцкая і мецэнацкая – дзейнасць Міхала Клеафаса Агінскага, каларытнай, неардынарнай і разам з тым характэрнай для свайго часу асобы, была звязана з гісторыяй многіх краін – Беларусі і Літвы, Польшчы і Расіі, Італіі і Францыі, Германіі і Галандыі. Яго спадчына стала каштоўным набыткам беларускай і сусветнай духоўнай культуры. Даследчыкаў усходнееўрапейскай музычнай культуры і сёння цікавяць жыццё і творчасць кампазітара. Рашэннем ЮНЕСКА 2015 г. аб’яўлены Годам М. К. Агінскага. Юбілей нашага славутага земляка будзе адзначацца не толькі ў Беларусі, але і іншых краінах свету.

Да святкавання 250-годдзя з дня нараджэння кампазітара прымеркавана шмат розных мерапрыемстваў. У 2012 г. створаны мясцовы дабрачынны фонд “Спадчына Міхала Клеафаса Агінскага” (Маладзечна). Мэтай яго дзейнасці з’яўляецца заха​ванне, адраджэнне і папулярызацыя гісторыка-культурнай спадчыны роду Агінскіх. 12 сакавіка 2015 г. у канцэртнай зале “Верхні горад” (Мінск) адбылася канцэртная праграма “Музычны летапіс роду Агінскіх”. Гледачам быў прапанаваны не столькі канцэрт, колькі музычна-дакументальны касцюміраваны спектакль. Дакументальны – таму што прагучалі не прыдуманыя аповеды, а дакладныя звесткі. Касцюміраваны – таму што ўсе артысты, пачынаючы з духавога квартэта “Riviera”, былі апрануты ў адпаведнасці з эпохай. Галоўным героем стаў знакаміты род Агінскіх, старадаўні, разгалінаваны, сярод розных пакаленняў якога было і ёсць нямала музыкантаў і кампазітараў. Летапісец склаў пра іх мемуары, а іх уласныя думкі і пачуцці данесла музыка, створаная імі. 21–22 кастрычніка 2015 г. адбудзецца Міжнародная навукова-практычная канферэнцыя “Культурная спадчына роду Агінскіх і яе значэнне для сучаснага развіцця грамадства”. Сярод іншых мерапрыемстваў, прымеркаваных да юбілею, – правядзенне выставак ва ўстановах адукацыі, культуры і мастацтва, творчых сустрэч, музычных вечароў. 

Прадстаўлены матэрыял уключае даведку аб жыцці і дзейнасці М. К. Агінскага і бібліяграфічны спіс, у які ўваходзяць дакументы ў асноўным за 2000–2015 гг. Прапанаваны дадатак будзе карысны музыказнаўцам, выкладчыкам, настаўнікам, студэнтам і навучэнцам, а таксама ўсім, хто цікавіцца лёсам кампазітара, яго творчасцю.
Інфармацыю пра М. К. Агінскага можна знайсці на сайтах: http://oginsky.stsby.com/, http://smorgon.grodno-region.by/ і інш.
Гісторыя паходжання роду Агінскіх
Род Агінскіх, да якога належаў Міхал Клеафас, быў адным з самых стара​жытных магнацкіх родаў у Беларусі. Яго прадстаўнікі адыгрывалі значную ролю ў дзяржаўным, грамадска-палітычным і культурным жыцці Беларусі, Літвы, Польшчы і Расіі. Агінскім належалі маёнткі ў Маладзечне, Залессі, Бабры, Бялынічах і іншых месцах Беларусі. Сваё паходжанне выводзілі ад Рурыкавічаў (казельская галіна чарнігаўскіх князёў). Першапачатковыя вотчыны Агінскіх знаходзіліся на Сма​леншчыне, а ў Літву і Беларусь яны перабраліся пасля захопу гэтых зямель Маскоўскай дзяржавай. Менавіта таму (паводле другой версіі) іх роданачальнікам быў смаленскі князь Іван Васілевіч Глушонак. У XV ст. яго сын Дзмітрый атрымаў ад вялікага князя Вялікага Княства Літоўскага (ВКЛ) Аляксандра Ягелончыка прывілей на маёнтак Агінты. У Дзмітрыя быў адзіны сын Багдан, які памяняў занадта простае, на яго погляд, беларускае прозвішча Глушонак на больш шляхецкае Агінскі, узяўшы ў аснову назву ўладання – Агінты. Ад сыноў Багдана пачынаюцца дзве галіны роду князёў Агінскіх – старэйшая (ад Мацвея), што ў XVII – пачатку XIX ст. ужывала графскі тытул, малодшая (браслаўская), прадстаўнікі якой страцілі княжацкі тытул і засталіся на ўзроўні сярэдняй шляхты. Агінскія займалі высокія дзяржаўныя пасады ў ВКЛ. Прадстаўнікі роду, як і большасць беларускіх магнатаў і шляхты, да другой паловы XVII ст. заставаліся праваслаўнымі. Прадзед кампазітара Сымон пакінуў праваслаўе і перайшоў у каталіцтва, што выгадна адбілася на яго службовай пасадзе – быў віцебскім ваяводам – і паспрыяла нашчадкам. Бацька Міхала Клеафаса з’яўляўся старостам ашмянскім, паслом сейма, маршалкам Галоўнага Літоўскага Трыбунала, рэферэндарам літоўскім, сакратаром вялікім ВКЛ, кашталянам, ваяводам трокскім і паслом Рэчы Паспалітай у Расіі і Германіі, а сваяк Міхал Казімір Агінскі – буйным палітычным дзеячам, шчодрым мецэнатам, кампазітарам і музыкантам, гетманам ВКЛ.
У апошнія дзесяцігоддзі існавання Рэчы Паспалітай Агінскія мелі ў Беларусі і Літве значэнне, з якім маглі параўнацца толькі Радзівілы. Росквіт роду прыпаў на XVIII ст. У XIX – пачатку XX ст. ён пачаў паступова згасаць. За актыўны ўдзел у паўстаннях 1794 і 1830–1831 гг. некаторыя маёнткі Агінскіх канфіскаваны, а многія прадстаўнікі роду былі вымушаны пакінуць Радзіму. 

В книге праправнука Михала Клеофаса Огинского рассказывается о его леген​дарном предке и династии Огинских, многие представители которой оставили заметный след в европейской истории и культуре.

Жыццёвы шлях М. К. Агінскага

Міхал Клеафас Агінскі нарадзіўся 7 кастрычніка 1765 г. у маёнтку Гузаў каля Варшавы. Пры хрышчэнні яму нададзены імёны Клеафас, Міхал, Францішак, Фелікс, Антоні, Ігнацы, Юзаф, Тадэвуш. У Гузаве прайшлі дзяцінства і юнацтва М. К. Агінскага. Калі яму было сем гадоў, бацьку прызначылі надзвычайным паслом Рэчы Паспалітай і сям’я пераехала ў Вену. Аднак ужо праз год маці разам з сынам вярнулася ў Гузаў, і з гэтага часу пачалося яго сістэматычнае навучанне. Сям’я належала да вышэйшых арыстакратычных колаў, таму з першых гадоў жыцця Міхал Клеафас далучаўся да інтэлектуальных і мастацкіх каштоўнасцей, у тым ліку музыкі. Бацькі нанялі яму аднаго з лепшых гувернёраў Еўропы француза Ж. Ралея, які павінен быў даць свайму выхаванцу бліскучую хатнюю адукацыю на ўзроўні еўрапейскіх двароў. Міхал Клеафас вывучаў старажытную гісторыю і гісторыю Новага часу, лацінскую, французскую, нямецкую і польскую мовы і літаратуру, палітэканомію, грамадзянскае права, геаграфію, батаніку, матэматыку, геаметрыю, каліграфію, нумізматыку, танцы. Гувернёр сур’ёзна займаўся фізічным выхаваннем свайго вучня. Міхал Клеафас у 16 гадоў ужо меў цудоўныя манеры паводзін. Настаўнік навучыў яго рабіць выпіскі і даваць абгрунтаваны аналіз прачытаных кніг, прымушаў чытаць разнастайных аўтараў на мове арыгінала. Былі ў Міхала Клеафаса і іншыя настаўнікі. Вялікую ўвагу Агінскія надавалі музыцы, што было стылем прыдворнага і магнацкага жыцця. Для заняткаў музыкай быў запрошаны тады яшчэ малады выхадзец з Беларусі, а ў будучым славуты кампазітар В. Казлоўскі, які навучаў ігры на фартэпіяна і скрыпцы, а таксама тэорыі, гісторыі музыкі і кампазіцыі. Міхал Клеафас часта наведваў у Слоніме рэзідэнцыю свайго сваяка Міхала Казіміра Агінскага. Горад у той час з’яўляўся адным з самых буйных культурных цэнтраў Рэчы Паспалітай. Пры палацы існавалі тэатр з балетнай трупай, музычная капэла. Ставіліся оперы і балеты, выконваліся аркестравыя і камерныя творы. Знаёмства з музычным жыццём Слоніма ўзмацніла схільнасць Міхала Клеафаса да музыкі. На творчае станаўленне кампазітара-аматара паўплывалі му​зычныя ўражанні, атрыманыя ў гады вандраванняў па культурных сталіцах свету. Ён пабываў у многіх краінах Еўропы, дзе ў першую чаргу знаёміўся з музычным жыццём. Асабіста ведаў Ф. Гайдна і В. Моцарта, браў урокі ў славутых выканаўцаў – Д. Жарновіка, П. Баё, Ш. Лафона, Д. Віёці, Б. Кампанелі, слухаў Н. Паганіні, Ф. Ціца, Л. Кардона, Э. Ванжуру і іншых віртуозаў.
Бацька М. К. Агінскага не ў музыцы бачыў прызначэнне сына. Міхал Клеафас мог выбраць у жыцці любы род дзейнасці, але вырашыў заняцца палітыкай. Яму не было і 20 гадоў, калі стаў дэпутатам сейма. Ён з’яўляўся дэпутатам Чатырохгадовага сейма (1788–1792). Таксама быў дэпутатам Гродзенскага сейма. У 1793–1794 гг. ва ўзросце 28 гадоў займаў пасаду падскарбія вялікага літоўскага. Да сваіх абавязкаў малады граф ставіўся вельмі адказна. За кароткі час здолеў праверыць усе мытныя пасты на мяжы Літвы з Расіяй і выявіць шмат злоўжыванняў. Міхал Клеафас Агінскі прымаў удзел у паўстанні 1794 г. пад кіраўніцтвам Т. Касцюшкі. Палітычны лёс Агінскага-змагара склаўся трагічна: пасля падаўлення паўстання пачаўся васьмі​гадовы шлях эмігранта-выгнанніка. Ён перабраўся ў Вену, дзе ў той час жыла яго жонка Ізабела Лясоцкая (у 1789 г. уступіў у шлюб). Пазней сям’я пераехала ў Венецыю. Тут граф атрымаў ліст ад А. Суворава, у якім той прапаноўваў М. К. Агін​скаму вярнуцца на радзіму. Сваёй адмовай добраахвотна прыгаварыў сябе да шмат​гадовай эміграцыі. Яго жонка вярнулася ў маёнтак бацькі пад Варшавай. Туды ў 1798 г. пераехаў і М. К. Агінскі. У яго нарадзіліся два сыны: Тадэвуш Францішак і Францыск Ксаверый. У канцы 1801 г. прыехаў у Расію, каб вярнуць сабе страчаныя ў Літве і Беларусі маёнткі. Ізабела Агінская з дзецьмі засталася ў Польшчы і ў 1802 г. атрымала паведамленне пра скасаванне іх шлюбу. У гэтым жа годзе ў Вільні М. К. Агінскі ўзяў другі раз шлюб з італьянкай Марыяй Нэры Нагурскай. Для пастаяннага жыхарства сям’я выбрала маёнтак Залессе каля Смаргоні, адну з рэзідэнцый Францішка Ксаверыя Агінскага, роднага дзядзькі. Міхал Клеафас стаў кіраўніком маёнтка, а ў 1814 г. пасля смерці сваяка атрымаў яго ў спадчыну. З надзеяй на лепшую будучыню М. К. Агінскі пачаў новы этап жыцця: аднавіў занядбалую дзядзькаву гаспадарку. Залессе стала любімым месцам жыхарства графа, нягледзячы на тое, што ён у той час быў буйным магнатам: яму належалі дзясяткі маёнткаў, у тым ліку Ракаў, Іўе, Бялынічы, Гаўя. Тут Міхал Клеафас пражыў з інтэрваламі каля 20 гадоў. Нарадзіліся пяцёра дзяцей: дочкі Амелія, Зоф’я, Эма, Іда і сын Ірэнеўш. 

Міхал Клеафас Агінскі займаўся актыўнай грамадскай дзейнасцю. Яго выбралі ганаровым членам Віленскага ўніверсітэта, дзе граф прымаў удзел у пасяджэннях навуковай рады і папаўняў універсітэцкія калекцыі. З’яўляўся М. К. Агінскі і прэзідэнтам Віленскага тапаграфічнага таварыства, на рахункі якога пералічваў значныя грашовыя сродкі, атрыманыя ад продажу зборнікаў сваіх музычных твораў. Менавіта ў Залессі пачаў пісаць успаміны.
У 1822 г. М. К. Агінскі з сям’ёй пакінуў Беларусь назаўсёды і выехаў у Італію. Пачаўся заключны, фларэнтыйскі, этап жыцця кампазітара. Цяпер яго галоўнай справай стала літаратурная і музычна-рэдактарская дзейнасць. Памёр кампазітар 15 кастрычніка 1833 г., быў пахаваны на кляштарных могілках пры храме Санта Марыя Навела, пазней перапахаваны ў пантэон Санта Крочэ. У красавіку 1996 г. у Фларэнцыі, на доме, дзе жыў М. К. Агінскі, устаноўлена мемарыяльная дошка (скульптар В. Янушкевіч). 

Палітык і дыпламат

У апошнія дзесяцігоддзі існавання Рэчы Паспалітай М. К. Агінскі займаў асаб​лівае месца ў яе палітычным жыцці. У 1788–1792 гг. з’яўляўся дэпутатам Чатырох​гадовага сейма, дзе канчаткова вызначыўся ў сваёй палітычнай арыентацыі як прыхільнік Станіслава Аўгуста Панятоўскага. У гэты час ён заслужыў і ўзнагароды: стаў кавалерам ордэнаў Святога Станіслава (1788), Белага Арла (1789). У жніўні 1789 г. кароль надаў ганаровае званне мечніка літоўскага. Яго прызначаюць надзвычайным паслом і паўнамоцным міністрам Рэчы Паспалітай у Галандыі. У 1790 г. Міхал Клеафас з жонкай выехаў у Гаагу, дзе знаходзіліся замежныя дыпла​матычныя прадстаўніцтвы. Выконваў дыпламатычную місію ў Лондане. Там ён знаёміўся з кіраўнікамі розных англійскіх палітычных партый, многімі дыпламатамі, сустракаўся з купцамі і палякамі, якія пражывалі ў Англіі, і даводзіў да свядомасці гэтых людзей пра становішча Польшчы. У пачатку 1791 г. вярнуўся ў Варшаву. Потым выехаў у Беларусь, дзе вымушаны быў заняцца ўпарадкаваннем заблытаных спадчынных спраў. У выніку першага падзелу Рэчы Паспалітай землі на Міншчыне і Мсціслаўшчыне аказаліся пад уладай Расіі, і на іх быў накладзены секвестр. У час прыняцця Вялікім сеймам Канстытуцыі 3 мая 1791 г. М. К. Агінскі знаходзіўся ў Магілёве, дзе прысягнуў Кацярыне II, чым захаваў маёнткі ва ўсходняй Беларусі. Адклаўшы вырашэнне сваіх маёмасных спраў, вярнуўся ў Варшаву і прыступіў да выканання дэпутацкіх абавязкаў. Пасля перамогі Таргавіцкай канфедэрацыі ў 1792 г. на кароткі час эміграваў у Прусію. Маёнткі былі канфіскаваны. Граф вымушаны быў вярнуцца ў Беларусь і ўступіць у канфедэрацыю. У канцы 1792 г. М. К. Агінскі прыехаў у Санкт-Пецярбург, каб дабіцца вяртання канфіскаваных зямель. Ён сустракаўся з Кацярынай II, царскімі саноўнікамі, без уплыву якіх рашэнне не прымалася. Пад канец лютага 1793 г. вярнуўся ў Варшаву. З 7 мая 1793 г. па 1794 г. займаў пасаду падскарбія вялікага літоўскага. З 21 чэрвеня па 23 лістапада 1793 г. у Гродне праходзіў сейм Рэчы Паспалітай, які павінен быў зацвердзіць другі яе падзел. Міхал Клеафас Агінскі як дэпутат сейма і падскарбі вялікі літоўскі ўдзель​нічаў у прыняцці гістарычных рашэнняў. Гродзенскі сейм надзяляў яго і іншымі абавязкамі: граф удзельнічаў у складанні праекта даходаў і выдаткаў на ўтрыманне змененай, паменшанай дзяржаўнай мяжы Рэчы Паспалітай, распрацоўваў праект формы новага ўрада. Падрыхтаваў праект “Аб ашчаднасці краіны”, напісаны па ўзоры апошніх расійскіх законапраектаў, згодна з якім абмяжоўваўся імпарт і забараняўся гандаль з рэвалюцыйнай Францыяй. Палітычныя падзеі ўнутры краіны выклікалі расчараванне ў душы М. К. Агінскага, і ён вырашыў эміграваць з краіны. Накіраваўся спачатку ў Вену. Па дарозе затрымаўся ў Аламунцы (цяпер Польшча), дзе яму ўручылі ліст ад караля з просьбай вярнуцца. Ён згадзіўся і прыбыў у Варшаву ў пачатку 1794 г. У тым жа годзе прыступіў да выканання абавязкаў падскарбія вялікага літоўскага ў Вільні.
У 1794 г. Расія, Аўстра-Венгрыя і Прусія распачалі актыўную дзейнасць па канчатковым знішчэнні дзяржаўнасці ў ВКЛ і Рэчы Паспалітай. Патрыятычна настроеная шляхта пад кіраўніцтвам Т. Касцюшкі пачала фарміраваць паўстанцкія атрады з мэтай захавання незалежнай дзяржавы на тэрыторыі, яшчэ не захопленай акупантамі. Міхал Клеафас Агінскі без ваганняў адмовіўся ад пасады падскарбія вялікага літоўскага, далучыўся да віленскіх паўстанцаў і ўвайшоў у склад Найвышэйшай літоўскай рады. На свае сродкі сфарміраваў батальён стралкоў (колькасцю 480 чалавек), для якіх ён даставіў экіпіроўку і ўзбраенне, а таксама на​ладзіў ваенныя заняткі. Адначасова распрацаваў і прадставіў праект фарміравання трох атрадаў па некалькі соцень чалавек, якія б з розных пунктаў пачалі наступ​ленне на расійскія войскі, каб прымусіць іх пакінуць тэрыторыю ВКЛ. І камандзір, і байцы мужна змагаліся супраць прускіх і расійскіх узброеных фарміраванняў. У чэрвені 1794 г. спрабаваў глыбокім рэйдам узняць паўстанне ў Мінскай губерні. Яго атрад прайшоў праз Валожын і Івянец, але ў бітве пад Вішневам быў разбіты. У жніўні М. К. Агінскі з новым атрадам рушыў праз Браслаўшчыну на Дынабург (Даўгаўпілс, Латвія), каб адцягнуць ад Вільні расійскія войскі, але паход таксама быў няўдалым. Лёс паўстання быў прадвызначаны. Супрацьстаяць аб’яднаным аўстра-венгерскім, прускім і расійскім рэгулярным арміям было немагчыма. Пасля падаўлення паўстання М. К. Агінскі вымушаны эміграваць у Вену. 
Канец яго блуканням паклаў новы дварцовы пераварот у Расіі. Пасля ўступ​лення на трон Аляксандра I у М. К. Агінскага з’явілася рэальная магчымасць вяр​нуцца на радзіму і працягнуць грамадска-палітычную дзейнасць. Яму, як і ўсім выгнаннікам, былі вернуты секвестраваныя маёнткі. У 1801 г. у Гродне прысягнуў на вернасць рускаму імператару, а ў лютым 1802 г. наведаў Санкт-Пецярбург. І ў гэтым жа годзе вярнуўся на пастаяннае месца жыхарства ў свой маёнтак Залессе. 

Паміж графам і імператарам устанавіліся прыязныя адносіны. У 1810 г. 
М. К. Агінскі атрымаў ад Аляксандра I званне сенатара Расійскай Імперыі і чын тайнага саветніка. Быў узнагароджаны ордэнамі Святога Уладзіміра і Аляксандра Неўскага. Тым не менш М. К. Агінскі працягваў цяжка перажываць, што яго Радзіма страціла сваю дзяржаўнасць. Ён імкнуўся знайсці спосаб ужо шляхам рэформ аднавіць ВКЛ. У час сустрэч з імператарам у Санкт-Пецярбургу, Вільні, Віцебску, Магілёве граф асцярожна выказваў свае меркаванні аб магчымасці ўсталявання ў межах Расійскай Імперыі літоўскай аўтаноміі. І яму ўдалося пераканаць Аляксандра I у неабходнасці лібералізацыі палітыкі ў заходніх губернях імперыі. У маі 1811 г. была падрыхтавана памятная запіска цару, у якой выкладаліся асноўныя палажэнні плана. Згодна з ім меркавалася стварыць з Гродзенскай, Віленскай, Мінскай, Віцебскай, Магілёўскай, Кіеўскай, Падольскай, Валынскай губерняў, Беластоцкай вобласці і Тарнопальскай акругі асобную правінцыю пад назвай ВКЛ пад кіра​ваннем імператарскага намесніка, з галоўным горадам Вільняй; для кіравання ВКЛ стварыць у Санкт-Пецярбургу пры імператары Літоўскую канцылярыю на чале з міністрам статс-сакратаром, а ў Вільні Адміністрацыйную раду пад старшынствам намесніка. Прапаноўвалася прызнаць Статут Вялікага Княства Літоўскага 1588 г. асноўным грамадзянскім законам ВКЛ, польскую мову аб’явіць мовай справавод​ства; стварыць у Вільні Вярхоўны Трыбунал як вышэйшую судовую інстанцыю па крымінальных і грамадзянскіх справах. Прадугледжвалася, што займаць дзяржаў​ныя пасады ў княстве будуць толькі яго ўраджэнцы. Прапаноўвалася вылучыць асігнаванні на народную адукацыю ў ВКЛ у спецыяльны рахунак дзяржаўнага бюджэту. У канцы 1811 – пачатку 1812 г. палажэнні плана больш падрабязна рас​працаваны ў праекце канстытуцыі ВКЛ, у якой прадугледжваліся стварэнне двух​палатнага сейма і паступовая ліквідацыя прыгоннай залежнасці сялян на працягу 10 гадоў. Адначасова па даручэнні цара праводзілася работа над планам арганізацыі ў складзе ўзброеных сіл Расіі асобнага літоўскага войска. У гісторыю Беларусі праект утварэння ВКЛ увайшоў пад назвай “Агінскага план 1811 г.”. Пад націскам кан​серватыўных колаў, якія ўбачылі ў адраджэнні княства пагрозу тэрытарыяльнай цэласнасці Расіі, Аляксандр I праект адхіліў, але ўсё ж ён садзейнічаў прымірэнню ўрада з мясцовай шляхтай напярэдадні вайны 1812 г.: былі прыняты законы 1811 г. аб падатковых ільготах і іншыя, дазвалялася ствараць губернскія шляхецкія камітэты, што выконвалі асобныя функцыі органаў мясцовага кіравання. У час руска-французскай вайны М. К. Агінскі адступіў разам з рускімі войскамі ў Санкт-Пецярбург. Пасля вайны ён вярнуўся ў Залессе, дзе застаўся да 1822 г., паціху адыходзячы ад дзяржаўнай дзейнасці. Аднаўленне беларуска-літоўскай дзяржаў​насці засталося няздзейсненай справай жыцця М. К. Агінскага.

Паўночныя Афіны

Палацава-паркавы ансамбль “Залессе” мае багатае гістарычнае і культурнае мінулае. Ён цікавы як сваёй архітэктурнай пабудовай пачатку XIX ст., так і гіста​рычнай каштоўнасцю. 

Залессе стала родавым маёнткам Агінскіх у першай палове XVIII ст., калі яго набыў Марцыян Міхал Агінскі, кашталян, а затым віцебскі ваявода, прадзед 
М. К. Агінскага. Ён запісаў сядзібу ў пажыццёвае карыстанне сваёй жонцы Ганне Лярскай. Пасля яе смерці Залессем стаў валодаць сын М. М. Агінскага ад першага шлюбу Тадэвуш Францішак, ваявода трокскі. Пасля яго смерці маёмасць была падзелена паміж двума сынамі. Залессе атрымаў Францішак Ксаверый, апошні літоўскі кухмістр, барскі канфедэрат, які часцей за ўсё жыў у Маладзечне. Ён пакінуў маёнтак свайму пляменніку Міхалу Клеафасу, які пасяліўся тут у 1802 г.
Каля 20 гадоў жыцця М. К. Агінскага звязаны са Смаргоншчынай, з яго любімым Залессем. Калі граф упершыню прыехаў сюды, дык быў уражаны вельмі запушчаным уладаннем. Драўляны атынкаваны палац, пабудаваны яшчэ ў першай палове XVIII ст., патрабаваў значнага рамонту, хоць перад прыездам быў пабелены, а гонтавы вальмавы дах пафарбаваны пад колер чарапіцы. Перад палацам зелянела акружаная ліпавымі алеямі вялізная паляна; ззаду палаца, там, дзе раней знаходзіўся рэгулярны парк, серабрылася сажалка з рамантычнымі астраўкамі і старым млынам. Тая сажалка і фрагменты ліпавых алей захаваліся да нашага часу. Міхал Клеафас Агінскі меркаваў пасяліцца ў Залессі назаўсёды, таму адразу па прыездзе пачаў рамонт і перабудову сядзібы, рэарганізацыю яе ў новы палацава-паркавы ансамбль. Адначасова распачаў там пабудову новага мураванага палаца паводле праекта прафесара архітэктуры Віленскага ўніверсітэта М. Шульца. Пасля яго смерці будаў​ніцтвам сядзібы кіраваў віленскі губернскі архітэктар Ю. Пусэ. Да 1815 г. работы былі ў асноўным завершаны. Архітэктурна-кампазіцыйная пабудова палаца адпавя​дала патрабаванням класіцызму. Ён атрымаў такі выгляд, які дагэтуль не сустракаўся ў будаўніцтве магнацкіх рэзідэнцый. Для палаца характэрна чаргаванне адна- і двухпавярховых аб’ёмаў. Цэнтральная частка выдзелена чатырохкалонным порці​кам і завяршалася невялікай вежай, дзе быў змешчаны гадзіннік з боем, які з усіх чатырох бакоў меў цыферблат са стрэлкамі. Над вежай – шар, у якім умацаваны гадзіннікавы звон. Унутраная планіроўка палаца дазваляла размясціць тут не толькі жылыя пакоі, але і розныя гасціныя і салоны. На другім паверсе знаходзілася бібліятэка, дзе кампазітар працаваў. Аранжарэі і дом садоўніка побач з палацам утваралі маляўнічы ўнутраны дворык, куды ўлетку з аранжарэй выносілі вазоны з кветкамі і цеплалюбівымі раслінамі. Палац размяшчаўся паміж старым французскім і новым англійскім паркамі. Праз іх працякалі дзве рачулкі. Парк, што раскінуўся за палацам, адпавядаў новым узорам паркавага будаўніцтва, калі на змену геамет​рычнай правільнасці прыйшла пейзажнасць. Новы залескі парк меў рамантычны характар: акрамя разнастайных павільёнаў і мосцікаў у найбольш маляўнічых кутках былі ўстаноўлены памятныя камяні. Адзін з іх – у гонар Т. Касцюшкі, другі (з падзячным надпісам) – гувернёру Ж. Ралею, любімаму настаўніку. Побач з англій​скім паркам размясціліся два звярынцы – абавязковы элемент буйных сядзібна-паркавых комплексаў таго часу. Адзін – для ўтрымання дзікіх жывёл, другі – для прагулак. На ўзвышшы, патанаючы ў зеляніне, стаяла паўкруглая мураваная аль​танка, звернутая галоўным фасадам на заліты святлом прагулачны звярынец. Дру​гая, так званая кітайская, альтанка, круглая, з драўлянай галерэяй, з’яўлялася своеасаблівай назіральнай пляцоўкай, адкуль можна было глядзець на дзікіх жывёл. Адначасова з узвядзеннем палаца каля старой сажалкі будаваўся вадзяны мураваны млын, які завяршаў ансамбль. З другога паверха млына можна было палюбавацца паркам і возерам. Рамантычная карціна дапаўнялася блізка размешчаным маленькім востравам, куды вёў драўляны масток. Гэта выспа на возеры называлася “Лебя​дзіная”. Непаўторную чароўнасць і прыгажосць сядзібе надавалі клумбы з рознымі кветкамі. Выражаючы рамантычную сімволіку, кветкавыя клумбы прысвячаліся пэўным асобам або падзеям. Адна з самых прыгожых называлася клумбай Эмы ў гонар дачкі кампазітара. Аранжарэю і парк стваралі пры дапамозе вядомых у той час батанікаў Ю. Струмілы і С. Юндзіла. Побач з палацам у 1802–1822 гг. паводле праекта архітэктара М. Шульца з цэглы пабудавана капліца Найсвяцейшай Дзевы Марыі. Гэта помнік архітэктуры класіцызму. Вырашаны прамавугольным аб’ёмам, які пераходзіў у трохгранную апсіду. Над вальмавым дахам узведзена чатырох​гранная шатровая сігнатурка-ліхтар. Плоскасныя атынкаваныя фасады расчлянёны прамавугольнымі аконнымі праёмамі, крапаваны вуглавым рустам. У апсідзе – двух’ярусны драўляны алтар. 
За архітэктурна-паркавую дасканаласць і дзівосную прыгажосць Залессе атрымала ўзвышаную назву “Паўночныя Афіны”. Тут збіраліся сябры і аднадумцы, выконваліся новыя музычныя творы, наладжваліся хатнія танцавальныя вечарыны, праходзілі літаратурныя чытанні, арганізоўваліся тэатралізаваныя музычныя святы. Залессе наведваў настаўнік музыкі Міхала Клеафаса – Восіп Казлоўскі. У сядзібу прыязджаў італьянскі скрыпач і кампазітар Джузепе Паліяні, які быў настаўнікам музыкі дзяцей Агінскіх. Любіў бываць тут сябар Міхала Клеафаса Ян Ходзька – пісьменнік і грамадскі дзеяч. Аднойчы сядзібу наведаў яго сын Аляксандр. Юнак быў настолькі захоплены прыгажосцю “Паўночных Афін”, што склаў лірычную паэму “Залессе”.

Пасля смерці кампазітара ў 1833 г. маёнтак застаўся ва ўладанні яго сына Ірэнеўша, нашчадкі якога валодалі ім да 1927 г., потым належаў польскаму зямель​наму банку, Кабчынскім, Жаброўскім (былі ўладальнікамі да 1939 г.). Апошняя гаспадыня Залесся Марыя Жаброўская правяла тут некаторыя рэстаўрацыйныя работы і зрабіла прыватны летні пансіянат, куды прыязджалі на адпачынак жыхары Вільні і Варшавы. Пасля ўваходу Заходняй Беларусі ў склад БССР у 1939–1941 гг. у былым палацы Агінскіх размяшчаўся дом адпачынку. У 1944–1945 гг. у маёнтку знаходзіўся шпіталь для чырвонаармейцаў. У 1953 г. пастановай Савета Міністраў БССР узяты пад дзяржаўную ахову. З 1953 па 1961 г. у сядзібе размяшчаўся Рэспуб​ліканскі дом адпачынку работнікаў прамкааперацыі, што ў 1961 г. быў ператвораны ў Дом інвалідаў і састарэлых. У 1977 г. тэрыторыя маёнтка перададзена на баланс завода “Смаргоньсілікатабетон”, які зрабіў заказ на яе рэстаўрацыю і прыстасаванне пад прафілакторый. У 1996 г. сядзіба перайшла ў падпарадкаванне Міністэрства культуры Рэспублікі Беларусь і была перададзена Аб’яднанню дзяржаўных літаратурных музеяў Рэспублікі Беларусь у якасці філіяла. У 2001 г. філіял увайшоў у склад Дзяржаўнага музея гісторыі тэатральнай і музычнай культуры Рэспублікі Беларусь.

Ансамбль былога палаца Агінскіх у Залессі з’яўляецца помнікам гісторыка-культурнай спадчыны другой катэгорыі каштоўнасці і аб’ектам турыстычнага маршруту. Яшчэ з 1970-х гг. пачаты працы па рэстаўрацыі і кансервацыі помніка архітэктуры і садова-паркавага мастацтва XVIII–XIX стст. З пабудоў старога маёнт​ка XVIII ст. амаль нічога не захавалася, за выключэннем падмуркаў старажытных будынкаў. Ад новай сядзібы, узведзенай у XIX ст., будынкаў захавалася больш, але і яны значна змянілі сваё аблічча: у 1920–30-я гг. XX ст. новымі ўладальнікамі былі зроблены немалыя перабудовы, што прыкметна сказілі выгляд пабудоў, якія захаваліся. Ансамбль страціў адну з аранжарэй, дом садоўніка, другі паверх той часткі палаца, дзе знаходзілася бібліятэка кампазітара, вежу з гадзіннікам над цэнт​ральным аб’ёмам, шматлікія іншыя архітэктурныя дэталі. Памянялася планіроўка пакояў, страчаны інтэр’ер. Ад двухпавярховага вадзянога млына і паўкруглай мураванай альтанкі захаваліся толькі падмуркі.

Кампазітар і музыказнавец

Імя М. К. Агінскага традыцыйна асацыіруецца з гісторыяй музычнага мастацт​ва, чаму паспрыяла надзвычайная папулярнасць яго паланэза “Развітанне з Радзі​май”. Менавіта як аўтара гэтага натхнёнага твора ведаюць кампазітара многія аматары музыкі. І ўсё ж музыка была для М. К. Агінскага хоць і важнай, але не асноўнай сферай. Палітык і дыпламат, паўстанец і змагар, ён не меў дастаткова часу для пастаянных заняткаў музыкай, удасканалення майстэрства ігры на скрыпцы і фартэпіяна, для бясконцага паглыблення ў тэорыю музыкі і тайны кампазіцыі. Чалавек высокаадораны, з багатымі музычнымі ўражаннямі, М. К. Агінскі ўсёй душой імкнуўся да музычнага мастацтва, але добра ўсведамляў аматарскі характар сваёй творчасці. Выкарыстанне меладычных зваротаў і рытмаінтанацый, выпраца​ваных у музычным побыце эпохі, жанраў бытавой музыкі, характэрных для твор​часці аматараў, забяспечыла творам Міхала Клеафаса папулярнасць яшчэ пры яго жыцці. Аб гэтым сведчыць мноства выданняў і перавыданняў у розных краінах паланэзаў кампазітара. Творчасць у гэтым жанры прынесла М. К. Агінскаму найбольшы поспех.
Кампазітар пачаў пісаць паланэзы яшчэ ў юнацтве і звяртаўся да гэтага жанру пастаянна. Першы паланэз напісаў у 1791 г. у Варшаве. Ён быў кароткі, але сучаснікі знайшлі ў ім прастату, добры густ і прадказвалі аўтару вялікую будучыню ў гэтым жанры. У ранніх творах кампазітар імкнуўся да паэтызацыі танца, надання яму рыс лірычнай замалёўкі ці карціны. У Залессі М. К. Агінскі напісаў свой славуты паланэз “Развітанне з Радзімай”. Сярод 26 паланэзаў кампазітара – самыя розныя па вобразным змесце і характары п’есы – пастаральныя, пампезна-ўра​чыстыя, фанфарныя, паглыблена-сузіральныя. Разнастайным з’яўляецца і іх фактур​нае рашэнне – ад простага выкладу мелодыі і акампанементу да музычнай тканіны, насычанай тэмбрава-рэгістравымі эфектамі. Тым не менш творы кампазітара не парушаюць канонаў жанру, захоўваюць тыповую для паланэза трохчасткавую будову і характэрныя звароты і рытмаінтанацыі. Міхала Клеафаса Агінскага таксама цікавілі малыя формы, тыповыя для рамантычнай музыкі. Сярод інструментальных твораў побач з паланэзамі сустракаюцца вальсы і мазуркі, галоп і менуэт. 

Даволі значнае месца ў музычнай спадчыне М. К. Агінскага займаюць рамансы і песні, у якіх арганічна ўвасоблены мастацкія тэндэнцыі класіцызму і ранняга рамантызму. Тэмы і вобразы ў вакальных творах характэрны для яго часу: каханне (“Устала ўжо сонца на небе”, “Хай нас любасць паяднае”, “Цуд дзяўчына”), матывы нераздзеленага пачуцця, крушэння надзей і няўдалага лёсу (“Побач з табой”, “Мінулі шчасця дні”, “Змоўкні ўжо”), сутыкненне салодкіх мар з жорсткай рэчаіс​насцю (“Абуджэнне”), туга па бацькоўскім доме (“Родная вёска”). Рысы новай, уласна рамантычнай трактоўкі вакальнай мініяцюры заўважаюцца не толькі ў змесце, але і будове твораў: у шэрагу рамансаў і песень аўтар адступае ад куплетнай формы і стварае свабодную кампазіцыю. Міхал Клеафас Агінскі імкнуўся поўна і глыбока ўвасобіць вобразна-паэтычны змест усімі сродкамі музычнай выразнасці. Яго ра​мансы ўражваюць сваёй мастацкай дасканаласцю, вытанчанасцю пачуццяў, а таксама партрэтнасцю як самога творцы, так і эпохі, у якую жыў, што вельмі характэрна для талентаў.
Працаваў М. К. Агінскі і ў такім буйным жанры, як опера. Вядома, што яму належыць опера “Зеліс і Валькур, або Банапарт у Каіры”, напісаная на ўласнае лібрэта, дзе апавядаецца пра вызваленне з палону Напалеонам арабскай дзяўчыны і французскага афіцэра. Гэта досыць кампактны твор, які складаецца з уверцюры, некалькіх арый, балета і апафеозна-ўслаўляльнага фіналу ў гонар Напалеона. У музычнай мове адчуваецца ўздзеянне італьянскай опернай стылісткі. Прысутніча​юць арыентальныя элементы, у прыватнасці ўсходнія лады, а таксама гучанне музычных інструментаў турэцкага паходжання. 
Творчая спадчына кампазітара ўключае побач з музычнымі і літаратурныя працы – мемуары, сацыяльна-палітычныя і эканамічныя распрацоўкі, а таксама работу музычна-эстэтычнага характару “Лісты пра музыку” (закончана ў 1828 г., выдадзена ў 1956 г.). Трактат уяўляе найбольшую цікавасць як унікальны помнік свайго часу і крыніца ведаў пра яго аўтара. Работа з’яўляецца адзіным захаваным узорам творчасці кампазітара-аматара ў гэтым спецыфічным жанры. Міхал Клеафас Агінскі пачаў пісаць працу яшчэ ў Залессі, але завяршыць яе давялося толькі ў Фларэнцыі. У XVIII–XIX стст. жанр лістоў выбіралі для сваіх музычна-эстэтычных і крытычных разважанняў як заходнееўрапейскія, так і рускія музыканты і музычныя крытыкі. У “Лістах пра музыку” М. К. Агінскі звяртаецца да ўмоўнага фларэн​тыйскага сябра, таму яго музычна-эстэтычная праца ўтрымлівае вялікую колькасць зваротных і размоўных форм. Кнігу пачынае ліст, дзе кампазітар выказвае меркаван​ні пра сваю музычную творчасць. Аўтар спрабуе вызначыць ступень свайго музыч​нага таленту, распавядае пра творчы працэс, дае ацэнку ўласнай кампазітарскай дзейнасці. Міхал Клеафас Агінскі сціпла ацэньвае свой уклад у музычнае мастацтва, падкрэслівае яго аматарскі характар. Другі ліст апавядае пра ўзнікненне і творчы лёс першых твораў кампазітара – паланэзаў і маршаў, напісаных у 1792–1797 гг. Аўтар падрабязна апісвае выпадкі, звязаныя з папулярнасцю гэтых твораў, і тлумачыць вядомасць перш за ўсё тым, што надаў бытавой, асабліва танцавальнай музыцы, псіхалагізм і маляўнічасць. Аднак у цэлым гэтыя два лісты з’яўляюцца багатай крыніцай ведаў пра кампазітара і дазваляюць убачыць яго музычную натуру нібыта знутры, праз уласныя вочы. У трэцім лісце аўтар змяшчае нарысы гісторыі музыч​нага мастацтва розных краін свету. Пачынаючы з экскурсу ў старажытныя, дахрыс​ціянскія культуры паступова рухаецца па храналагічнай лесвіцы да сучасных яму падзей, ахопліваючы ўсё шырэйшы геаграфічны арэал – Егіпет і Турцыю, Італію і Германію, Канаду і Швейцарыю, Рэч Паспалітую і Расію. У поле зроку кампазітара трапляе вялікае мноства з’яў – свецкая і культавая, прафесійная і народная, ваенная і цывільная, вакальная і інструментальная музыка. Не столькі пра музыку гаворыцца ў гэтым лісце, колькі пра з’явы больш шырокага гісторыка-культурнага значэння. Пры рознай ступені дасведчанасці і глыбіні пранікнення ў матэрыял М. К. Агінскі выяўляе досыць грунтоўныя веды ў музычна-эстэтычнай і гістарычнай сферах. Ён спасылаецца на працы старажытных мысліцеляў, згадвае розных асоб, звязаных з гісторыяй музычнага мастацтва, прыводзіць многія звесткі пра развіццё музычных жанраў, фрагментарна ўзнаўляе карціну разгортвання пэўных працэсаў і тэндэнцый у музычным мастацтве розных, у тым ліку нееўрапейскіх, краін. Пры гэтым 
М. К. Агінскі апіраецца як на літаратурныя крыніцы, так і ўласныя назіранні, зробленыя ў час падарожжаў. Аўтар выстройвае свой, заснаваны на асабістых ура​жаннях вобраз музычнага жыцця свету і заклапочаны як мага праўдзівей іх апісаць. Усе гэтыя разнародныя нататкі трэцяга ліста яднаюцца ў творы М. К. Агінскага ў адзіны стракаты кругабег, вельмі шырокі па геаграфічных і храналагічных пара​метрах. Вылучаецца змястоўнасцю і адметнасцю чацвёрты ліст, дзе кампазітар выказвае сваё стаўленне да музыкі розных кампазітараў і прадстаўляе цэлую галерэю партрэтаў еўрапейскіх кампазітараў і выканаўцаў канца XVIII пачатку XIX ст. Сярод іх – і сусветна вядомыя творцы, і мала знаёмыя сёння музыканты. Апісанне іх дзейнасці – каштоўная інфармацыя пра тагачаснае музычнае мастацтва Еўропы. Падчас наведвання заходнееўрапейскіх гарадоў М. К. Агінскі знаёміўся з узорамі опернай музыкі. Спіс любімых оперных кампазіцый у чацвёртым лісце налічвае дзясяткі твораў і сведчыць як пра вялікую ўвагу кампазітара да оперы, так і пра самабытнае разуменне ім гэтага жанру. Апошні, пяты, ліст прысвечаны музыч​ным інструментам і выканаўцам-інструменталістам. Цікавасць аўтара выклікаюць перш за ўсё фартэпіяна, скрыпка, арфа і віяланчэль. Акрамя нарысаў па гісторыі развіцця таго ці іншага інструмента расказваецца пра кампазітараў і выканаўцаў, якія пісалі для гэтых інструментаў ці ігралі на іх. На старонках кнігі сустракаюцца імёны такіх славутых кампазітараў і выканаўцаў, як Н. Паганіні і Дж. Фільда, 
Ф. Гайдна і В. Моцарта, А. Радзівіла і М. Віельгорскага, М. Шыманоўскай і В. Каз​лоўскага і інш. Нататкі М. К. Агінскага пра іх майстэрства з’яўляюцца сапраўдным падарункам даследчыкам гісторыі музыкі і ўсім, хто цікавіцца гэтай тэматыкай. Тонкі знаўца музыкі, аўтар у шматлікай колькасці яе з’яў спрабуе вызначыць сапраўдныя мастацкія каштоўнасці. У “Лістах пра музыку” М. К. Агінскі выступае ў розных іпастасях. Як мемуарыст, ён фіксуе мноства фактаў са свайго ўласнага жыцця. Праз партрэты тагачасных музыкантаў раскрывае асаблівасці культуры сваёй эпохі. Як гісторык, ён падсумоўвае веды тагачаснай навукі пра музыку ў старажытнасці, а таксама спрабуе ў папулярнай форме выкласці кароткую гісторыю выканаўчага мастацтва. Як музычны крытык М. К. Агінскі імкнецца даць даклад​ную ацэнку той ці іншай музычнай з’яве. Яго выказванні і разважанні адлюстроў​ваюць не толькі рысы культуры таго часу, але і ўласнае духоўнае аблічча.
У апошнія гады жыцця ў Залессі М. К. Агінскі інтэнсіўна працаваў над “Мемуарамі пра Польшчу і палякаў з 1788 да 1815 г.” (4 т.), у якіх неаднаразова падкрэсліваў сваё ліцвінскае паходжанне. Яны выйшлі на французскай мове ў Парыжы ў 1826–1827 гг., у 1870–1873 гг. былі перакладзены на польскую мову. 

І сёння творы кампазітара даволі папулярныя, глыбока кранаюць як аматараў, так і знаўцаў музыкі шчырасцю і прыгажосцю, цеплынёй і мілагучнасцю. Ужо на працягу многіх гадоў значнае месца ў культурным жыцці не толькі Смаргоншчыны, але і ўсёй краіны займае Міжнародны конкурс камерных ансамбляў імя М. К. Агін​скага, які праводзіцца з 1991 г. Ён стаў своеасаблівай візітнай карткай сферы культуры рэгіёна, цесна звязанай з гістарычным мінулым і сучаснасцю.

